
1. ՀԻՄՆԱԿԱՆ ԴՐՈՒՅԹՆԵՐ
 
1. Սույն կարգով սահմանվում են Հայաստանի Հանրապետության բարձրագույն և հետբուհական կրթական ծրագրեր իրականացնող հաստատության (այսուհետ՝ հաստատություն) սովորողի ակադեմիական շարժունության, ներառյալ՝ ակադեմիական տեղափոխությունների կազմակերպման կարգն ու պայմանները:
2. Սույն կարգում օգտագործվող հասկացություններն են.
ակադեմիական շարժունություն՝ սովորողի՝ որոշակի ժամկետով ներպետական կամ օտարեկրյա հաստատություններում կրթական ծրագրի որոշակի հատվածի իրականացում, 

ակադեմիական տեղափոխություն՝ սովորողի փոխադրումը մի հաստատությունից (ներառյալ՝ օտարերկրյա), մասնագիտությունից, ուսուցման ձևից մեկ այլ հաստատություն (ներառյալ՝ օտարերկրյա), մասնագիտություն, ուսուցման ձև:

 
2. ՍՈՎՈՐՈՂԻ ԱԿԱԴԵՄԻԱԿԱՆ ՇԱՐԺՈՒՆՈՒԹՅՈՒՆԸ
 
3. Սովորողի ակադեմիական շարժունությունն իրականացվում է ուղարկող և ընդունող հաստատությունների փոխադարձ համաձայնությամբ, ակադեմիական փոխանակման ծրագրերի շրջանակում, կամ սովորողի նախաձեռնությամբ, հետևյալ նպատակներով.

1) կրկնակի աստիճանաշնորհմամբ (երկու ավարտական փաստաթղթի տրամադրմամբ),

2) համատեղ աստիճանաշնորհմամբ (մեկ ավարտական փաստաթղթի տրամադրմամբ), 

3) ընտրված կրթական ծրագրի ուղղությամբ որոշակի կրեդիտներ կուտակելու և փոխանցելու:

4. Հավակնորդների ընտրությունը կատարվում է մրցութային կարգով՝ սովորողի ակադեմիական առաջադիմության հաշվառմամբ՝ ուղարկող և ընդունող հաստատությունների կողմից սահմանված պահանջներին համապատասխան:

5. Ակադեմիական շարժունության ծրագրին մասնակցելու նպատակով՝ սովորողի, ուղարկող և ընդունող հաստատությունների միջև կնքվում է եռակողմ համաձայնագիր, որում ներառվում են ուսումնառության կազմակերպական և ծրագրային հարցերը:

6. Կրկնակի կամ համատեղ աստիճանաշնորհման պայմանները սահմանվում են հաստատությունների փոխադարձ համաձայնությամբ:

7. Ակադեմիական շարժունության արդյունքում կուտակվող և փոխանցվող կրեդիտների քանակը չպետք է գերազանցի 60 կրեդիտը:

8. Ակադեմիական շարժունության ժամկետի ավարտից հետո, սովորողը եռակողմ պայմանագրի համաձայն ուսանած առարկաների ցանկը, կուտակած կրեդիտներն ու գնահատականները հաստատող ակադեմիական տեղեկանքը պետք է ներկայացնի իր հաստատություն` հաշվառման համար:

9. Անհրաժեշտության դեպքում ուղարկող հաստատությունն իրավասու է կատարել ակադեմիական շարժունության հետևանքով առաջացած՝ սովորողի ուսումնական ժամանակացույցի ճշգրտումներ:

3. ՍՈՎՈՐՈՂԻ ԱԿԱԴԵՄԻԱԿԱՆ ՏԵՂԱՓՈԽՈՒԹՅՈՒՆԸ
 
10. Ակադեմիական տեղափոխության մասին սովորողների դիմումներն ընդունվում են մինչև տվյալ կիսամյակի ուսումնական պարապմունքների մեկնարկին հաջորդող երկրորդ շաբաթվա ավարտը: Սովորողը տեղափոխության մասին դիմումը ներկայացնում է իր հաստատություն: Հաստատության կողմից 5 աշխատանքային օրվա ընթացքում սովորողին տրվում է ակադեմիական տեղեկանք, որը նա ներկայացնում է ընդունող հաստատություն:

11. Սովորողի ակադեմիական տեղափոխությունը թույլատրվում է, եթե տեղափոխման պահին ուսումնառած ծրագրի և ընդունող հաստատության ծրագրի միջև տարբերությունը չի գերազանցում 20 կրեդիտը: 

Հակառակ դեպքում սովորողին առաջարկվում է տեղափոխվել ավելի ցածր կիսամյակ, որին վերաբերող ծրագրային տարբերությունների՝ սույն կետում նշված պահանջը բավարարվում է:
12. Սովորողների ակադեմիական տեղափոխությունը կատարվում է միայն վճարովի համակարգում:

13. Պարտադիր ժամկետային զինվորական ծառայությունից տարկետման իրավունքով ընդունված սովորողների տեղափոխության դեպքում տարկետման իրավունքը պահպանվում է:

14. Սովորողի ակադեմիական տեղափոխությունը թույլատրվում է սկսած առաջին կուրսի երկրորդ կիսամյակից: Արգելվում է սովորողին տեղափոխել ավարտական կուրս: 

15. Սովորողի ակադեմիական տեղափոխությունը թույլատրվում է տվյալ մասնագիտությամբ լիցենզիայով հատկացված ընդունելության տեղերի (ըստ ուսուցման ձևերի և որակավորման աստիճանների) շրջանակում:

Տեղափոխության դեպքում արգելվում է ինստիտուցիոնալ հավատարմագրում չանցած հաստատությունից սովորողի ակադեմիական տեղափոխությունը ինստիտուցիոնալ հավատարմագրում ունեցող հաստատություններ: 

16. Արգելվում է նպատակային տեղերում ընդունված սովորողի ակադեմիական տեղափոխությունն այլ հաստատություն կամ նույն հաստատության այլ մասնագիտություն:

17. Սովորողի ակադեմիական տեղափոխության հարցի քննարկումը և որոշման կայացումն իրականացվում է հաստատության կողմից սահմանված կարգով: 

Ընդունող հաստատությունը տեղափոխվող սովորողին տալիս է սահմանված նմուշի տեղեկանք (Ձև), որը նա ներկայացնում է ուղարկող հաստատություն, ինչի հիման վրա երեք աշխատանքային օրվա ընթացքում տրվում է սովորողի ազատման հրամանը: Ազատման մասին հրամանի պատճենը, սահմանված նմուշի ակադեմիական տեղեկանքը, միջնակարգ կրթության ավարտական վկայականը, ընդունելության քննություններին առնչվող և անձնական գործում գտնվող այլ փաստաթղթերը, ստացականով առձեռն հանձնվում են սովորողին, իսկ ազատման մասին հրամանի և բուհի կողմից հաստատված միջնակարգ կրթության ավարտական վկայականի պատճենները, ուսանողական տոմսը, ստուգման գրքույկը և ուղարկված փաստաթղթերի ցանկը պահվում են ուղարկող հաստատությունում՝ սովորողի անձնական գործում:

18. Կրեդիտներով պայմանավորված առարկայական տարբերությունների ցանկը որոշում է ընդունող հաստատությունը: Սովորողը (անկախ ուսուցման ձևից) պարտավոր է հանձնել առաջացած առարկայական տարբերությունները` ընդունող հաստատության սահմանած ժամանակացույցով նախատեսված ժամկետներում, բայց ոչ ուշ, քան մինչև տվյալ կիսամյակի քննաշրջանի սկիզբը:

Օտարերկրյա բուհերից սովորողների տեղափոխության դեպքում հանձնման ենթակա ծրագրային տարբերությունների մեջ չեն ներառվում հայագիտական առարկաները, բացառությամբ այն դեպքերի, երբ սովորողն օտարերկրյա բուհում որպես մասնագիտական դասընթացներ ուսումնասիրել է հայագիտական առարկաներ կամ ընդունող բուհում ընտրել է հայագիտական մասնագիտություններ:

19. Մինչև տեղափոխվող սովորողի կողմից առարկայական տարբերությունների հանձնումը ընդունող հաստատությունն իրավասու է նրան կցագրել համապատասխան ակադեմիական խմբում և թույլատրել մասնակցել ուսումնական պարապմունքներին: 

Կցագրման հրամանում նշվում են առարկայական տարբերությունների ցանկը, դրանց մարման ժամանակացույցը: Առարկայական տարբերությունները հանձնելուց հետո սովորողը սահմանված կարգով հրամանագրվում է (մինչ այդ ստուգվում է ակադեմիական տեղեկանքի և ստուգման գրքույկի պատճենի համապատասխանությունը), կազմվում է սովորողի նոր անձնական գործ, և նրան տրվում են նոր ուսանողական տոմս և ստուգման գրքույկ:

20. Հաստատության ներսում ակադեմիական տեղափոխությունը (մասնագիտությունից մասնագիտություն, կամ ուսուցման ձևի (առկա, հեռակա, հեռավար) փոփոխություն), կատարվում է հաստատության ռեկտորի հրամանով՝ սովորողի դիմումի հիման վրա, սույն կարգի 10-19-րդ կետերով սահմանված պահանջներին համապատասխան:

21. Օտարեկրյա բուհից սովորողի տեղափոխությունն իրականացվում է սույն կարգի 10-19-րդ կետերով սահմանված պահանջներին համապատասխան: Մինչև հրամանագրումը կատարվում է հարցում՝ տեղափոխվող սովորողի կողմից օտարերկրյա բուհում ուսանելու վերաբերյալ: 

Ձև
Ընդունող հաստատության անվանումը,

(կամ հաստատության ձևաթուղթը)

 
Տ Ե Ղ Ե Կ Ա Ն Ք
 
Տրվում է __________________________________________________ -ին` առ այն, որ
   

(անունը, հայրանունը, ազգանունը)

 
նա մասնակցել է ակադեմիական տեղափոխության համար  _________________________________ կողմից կազմակերպված գործընթացին:

(ընդունող հաստատության անվանումը)

 
________________________________ -ը կհրամանագրվի ___________________________

(անունը, հայրանունը, ազգանունը)

 
_________________________________________________________________ ուսուցման ձևի
(ընդունող հաստատության, ֆակուլտետի անվանումը, առկա, հեռակա, հեռավար)

 
_______________________________մասնագիտության ___________________ ուսուցման 

 (մասնագիտության անվանումը)




 (անվճար, վճարովի)

համակարգի __________ կուրս՝ ակադեմիական տեղեկանքը և միջնակարգ կրթության ավարտական վկայականը ներկայացնելուց հետո։
 
ՌԵԿՏՈՐ ___________________________


_____________________________




Ստորագրություն




Անուն, ազգանուն
ԿՏ.

___ _______________ 20    թ.

   »:
























































































































































